
Naalakkersuisut ikiaroornartunik Kalaallit Nunaannut eqqussuinermik akiuiniarnerup 

nakussassarneqarsinnaanera pillugu kingusinnerpaamik UKA2016-imi nassuiaammik 

saqqummiussinissaannik pisussaaffilerneqarnissaannik Inatsisartuni aalajangiiffigisas-

satut siunnersuut. Tassani allaaserineqassaaq ikiaroornartunik eqqussuinermik akiui-

neq qanoq nakussassarneqarsinnaanersoq, tassani ilanngullugu tamanna pillugu qallu-

naat naalakkersuisuinik isumaqatiginninniarneq. Nassuiaammi aallaaserineqassaaq su-

liniutit qanorpiaq ittut atorlugit Kalaallit Nunaannut avataaniit tikittunik, pisattanik 

nassiussanillu nakkutilliineq pitsaanerulersinneqarsinnaanersoq, tamatumalu aningaa-

saqarnermut inuiaqatigiinnullu sunniutai suussanersut.  
(Inatsisartunut ilaasortaq Agathe Fontain, Inuit Ataqatigiit) 

 

 

Akissuteqaat 

(Aningaasaqarnermut Aatsitassanullu Naalakkersuisoq) 

 

 

 

Siullermeerneqarnera 

 

Ikiaroornartunik eqqussuinermik akiuiniarnerup qanoq iliorluni nakussassarneqarsinnaanera 

pillugu nassuiaasiortoqarnissaanik Inatsisartunut ilaasortap Agathe Fontainip siunnersuutaa 

Naalakkersuisunit qujassutigaarput. 

 

Aallaqqaasiullugu oqaatigineqassaaq ikiaroornartunik pisiumasoqartanngikkuarluarpat eqqus-

suisoqartarnavianngikkaluarmat, taamaammallu ikiaroornartup atugaanerata annikillisarnissaa 

akiuiniarnerup ilagisariaqarpaa, matumani aamma pingaartumik meeqqat inuusuttullu atorner-

luisunngornissaat pinaveersaartinniarlugu. Ilisimavara hashimik atornerluinermik akiuiniar-

nermi periusissatut pilersaarut, ukioq manna kingusinnerusukkut tamanut saqqummiunneqar-

tussaq Naalakkersuisoqatima sulisuisalu maanna inaarsaleruttoraat. 

 

Akileraartarnermut Aqutsisoqarfiup SKAT Danmarkimiittoq, Aalborgimiit Kalaallit Nunaan-

nut nassiussanik misissuisarnissani suleqatigiinnissat pillugit isumaqatigiissuteqarfigereerpaa, 

soorlu aamma ilanngaaserisut qimmitik ikiaroornartunik ujaasisartut ilagalugit Københavni-

miit Kangerlussuarmut aallartoqalernerani najuuttut Kalaallit Nunaannut angalasut amerlasuut 

takusareeraat. Aalborgimi nakkutilliineq ilaatigut pisarpoq nioqqutissanik Kalaallit Nunaan-

nukaassassanik misissuinikkut, aammali soorlu containerinik SKAT Danmarkip containerinik 

scannerutaa nuttarneqarsinnaasoq atorlugu scannerinikkut. 

 

Akileraartarnermut Aqutsisoqarfik, tikinnermi misissuisarnerup aamma nioqqutissanik eqqus-

suinermi annissuinermilu nakkutilliinerup annertusarneqarnissaanut atugassanik amerlanernik 

2014-imi aningaasaliiffigineqarpoq. Aningaasat ilaatigut Kangerlussuarmi allaffiup ataa-

vartup misissuisarfimmik initallip, Akileraartarnermullu Aqutsisoqarfiup ukioq kaajallallugu 

atortagassaata pilersinneqarneranut atorneqarput.  

 

Inunnik scannerummik Kangerlussuarmissaaq inissinneqartussamik pisinissamut neqeroorutit 

Akileraartarnermut Aqutsisoqarfiup maanna suliarai. Inunnik scannerutip 2016-ip ingerlane-

rani tiguneqarlunilu ikkussorneqarnissaa naatsorsuutigineqarpoq, ikkussorneqarneralu ilan-

ngullugu 1,5-iniit 2,0 mio. kr.-it tungaannut akeqassangatinneqarluni. Eqqortussaq pillugu 

oqaatigineqassaaq inunnik scannerutip inuit pisataat takutissinnaanngimmagit, taamaallaalli 

inuit saarngi timillu pisatarinngisai suugaluarnersut takutissinnaallugit. 

 

Akileraartarnermut Aqutsisoqarfik ilanngaaserisumik suli ataatsimik 2014-imi atorfinitsitsil-

lunilu qimmimik ikiaroornartunik ujaasisartumik suli ataatsimik, maanna sungiusarneqartu-

mik pisisimavoq. 

 

Kiisalu oqaluuserisassani immikkoortoq 109, ilaatigut politiinik suleqateqarnermut tunngasu-

mik imaqartoq innersuussutigaara. 

 

Tassa oqartoqarsinnaanngikkaluarpoq tamatumunnga ”sorsunnissaq” piareersarneqartoq, kisi-

anni pisortat oqartussaasut, matumani pineqarput Namminersorlutik Oqartussat, SKAT Dan-

mark Kalaallillu Nunaanni politiit ikiaroornartunik atornerluinermik eqqussuinermillu akiui-

niarnermi naammattumik iliuuseqarnersut, imaluunniit allatut pitsaanerusumillu iliortoqarsin-

naanersoq nalilersorneqartuartariaqarpoq. 

 

Ikiaroornartunik anngiortumik eqqussuineq ajoraluartumik pinngitsoortivinneqarsinnaanngi-

laq, tamanna anguniarlugu qanorluunniit nakkutilliitigigaluaraanni qanorluunniillu nukinnik 

aningaasanillu atuitigigaluaraanni. Taamaattumik Naalakkersuisut isumaqarput nukiit ani-

ngaasallu pitsaanerpaamik atorniarneqartariaqartut, ikiaroornartut inerteqqutaasut tamakku 

eqqussorneqarnerinik millisaanissamut sunniuteqarnerpaamik. 

 

Naalakkersuisut isumaqarput ikiaroornartunik anngiortumik eqqussuinermik akiuiniarneq pit-

saanerpaaq tassaasoq ikiaroornartunik atuinissap/atornerluinissap pinaveersaartinneratigut. Pi-

siumasoqanngikkaluarpammi aamma eqqussuisoqarnavianngikkaluarmat.  

 

Siuliini taaneqareersutuut hashimik atornerluinermik pinaveersaartitsinissaq pillugu iliuusis-

satut pilersaarut Naalakkersuisut suliarileruttorpaat, paasissutissallu kissaatigineqartut nassui-

aatissap tamarmiusup ilaatut ilaajumaarput. 

 

Taamatut oqaaseqarlunga siunnersuutip akuersissutigineqarnissaa inassutigaara.  

 

 

  


